
Kailasasabhasu Nrittavarnanam 4

కైలాససభాసు  నృత్తవర్ణనమ్  ౪

(చిత్సభాధీశ్వర నటేశ శివస్తవః ౪)
శ్రీస్కన్దః  -
ఉత్తరే చిత్సభాయాన్తు నృత్యత్యమ్బా విలోకయన్ ।
గణేన్ద్రైస్సేవితపదో  మహాదేవో మహేశ్వరః ॥ ౫౫॥
- -

హ్రీర్మూర్త్యా  శివయా విరాణ్మయమయం హృత్పఙ్కజస్థం  సదా
హ్రీణానాం  శివకీర్తనే హితకరం హేలహ్రదాం  మానినామ్ ।
హ్రీబేరాదిసుగన్ధవస్త్రరుచిరం    హేమాద్రివాణాసనం
హ్రీఙ్కారాదికపాదపీఠమమలం  హృద్యం నటేశం భజే ॥ ౫౬॥
శ్రీమద్జ్ఞానసభాన్తరే   ప్రవిలసచ్ఛ్రీపఞ్చవర్ణాకృతిం 
శ్రీవాణీవినుతాఙ్ఘ్రిపఙ్కజయుగం   శ్రీవల్లభేనార్చితమ్   ।
శ్రీవిద్యామనుమోదనం  శ‍ృతజనశ్రీదాయకం  శ్రీధరం
శ్రీచక్రాన్తరవాసినం    శివమహం శ్రీమన్నటేశం  భజే ॥ ౫౭॥
నవ్యామ్భోజముఖం నమజ్జనవిధిం  నారాయణేనార్చితం
నాగౌకోనగరీనదీవిలసితం నాగాజినాలఙ్కృతమ్ ।
నానారూపకనర్తనాదిచతురం నాలీకజాన్వేష్టితం
నాదాత్మానమహం నగేన్ద్రతనయానాథం  నటేశం భజే ॥ ౫౮॥
మధ్యస్థం  మధువైరిమార్గితపదం   మద్వంశనాథం ప్రభుం
మారారాతిమతీవ మఞ్జువపుషం  మన్దారగౌరప్రభమ్   ।
మాయాతీతమశేషమఙ్గలనిధిం  సద్భావనాభావితం
మధ్యేవ్యోమసభాగుహాస్థమఖిలం  మాన్యం నటేశం భజే ॥ ౫౯॥
శిష్టైః  పూజితపాదుకం శివకరం శీతాంశురేఖాధరం
శిల్పం భక్తజనావనే శిథిలితాఘౌఘం శివాయాః ప్రియమ్  ।
శిక్షారక్షణమమ్బుజాసనశిరోసంహారశీలం ప్రభుం

శీతాపాఙ్గవిలోచనం  శివమహం శ్రీమన్నటేశం  భజే ॥ ౬౦॥
వాణీవల్లభవన్ద్యవైభవయుతం    వన్దారుచిన్తామణి
వాతాశాధిపభూషణం వరకృపావారాన్నిధిం యోగినామ్ ।
వాఞ్ఛాపూర్తికరం వలారివినుతం వాహీకృతామ్నాయకం
వామాఙ్గాత్తవరాఙ్గనం    మమ హృదావాసం నటేశం భజే ॥ ౬౧॥
యక్షాధీశసఖం యమప్రమథనం  యామిన్యధీశాననం
యజ్ఞధ్వంసకరం  యతీన్ద్రవినుతం  యజ్ఞక్రియాధీశ్వరమ్   ।
యాజ్యంయాజకరూపిణం యమధనైర్యత్నోపలభ్యాఙ్ఘ్రికం 
యానీభూతవృషం యతీన్ద్రవినుతం యాజ్యం నటేశం భజే ॥ ౬౨॥
మాయాశ్రీవిలసచ్చిదమ్బరమహాపఞ్చాక్షరైరఙ్కితాన్ 
శ్లోకాన్త్సప్త   పఠన్తి యేఽనుదివసం చిన్తామణీనామకాన్ ।
తేషాం భాగ్యమనేకమాయురధికం విద్యావరాన్ సత్సుతాన్
సర్వాభీష్టమసౌ  దదాతి సహసా శ్రీచిత్సభాధీశ్వరః  ॥ ౬౩॥
॥ ఇతి శివరహస్యాన్తర్గతే  మాహేశ్వరాఖ్యే కైలాససభాసు  నృత్తవర్ణనమ్  ౪ -చిత్సభాధీశ్వర
నటేశ శివస్తవః ॥
- ॥ శ్రీశివరహస్యమ్  । మాహేశ్వరాఖ్యః ప్రథమాంశః  । అధ్యాయః ౩౩ - సభాసు
నృత్తవర్ణనమ్  । ౫౫-౬౩॥

- .. shrIshivarahasyam . mAheshvarAkhyaH prathamAMshaH . adhyAyaH 33 - sabhAsu

nRRittavarNanam . 55-63..

Notes:

Skanda స్కన్ద renders a eulogising prayer to Śiva శివ (the Sabhāpati సభాపతి) at Kailāsa
కైలాస , where He conducts His Dance Divine in the Citsabhā చిత్సభా / Jñānasabhā

జ్ఞానసభా  - which is one of the four constituent sabhā-sసభాసు (assemblies), and is located

in the Northern quarter.

